
Гусак і журавель
Плаваў гусак па стаўку і гучна размаўляў сам з сабой:
— Якая ж я, далібог, дзівосная птушка! І па зямлі ж 

хаджу, і па вадзе ж плаваю, і лятаю ў паветры: няма 
другой такой птушкі на свеце! Я над усімі птушкамі цар!

Падслухаў гусака журавель і кажа яму:
— Дурная ты птушка, гусак! Ну, хіба можаш ты пла-

ваць, як шчупак, бегаць, як алень, альбо лятаць, як 
арол? Лепш знаць штосьці адно, ды добра, чым усё, 
але кепска.



Дзяцел
Тук-тук-тук! У глухім лесе на сасне чорны дзяцел 

цяслярыць.
Лапкамі чапляецца, хвасточкам упіраецца, носам па-

стуквае — мурашоў ды казурак з-пад кары выпуджвае; 
кругом ствала аббяжыць, нікога не прагледзіць.

Спалохаліся мурашы:
«Парадкі такія, маўляў, не добрыя!»
Са страху пад карой хаваюцца — не хочуць прэч ісці.
Тук-тук-тук! Чорны дзяцел стукае носам, кару дзяў-

бе, доўгі язык у дзюры запускае: мурашоў, нібы рыбу, 
цягае.




